
ᑐᓴᕋᑦᓴᖅ 
 

ᐋᖅᑭᒋᐊᖅᑕᐅᓯᒪᓂᖏᑦ ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᑦ 
 

ᐃᖃᓗᐃᑦ, ᓄᓇᕗᑦ (ᓄᕕᐱᕆ 6, 2007) - ᑕᐃᕕᑎ ᓯᒪᐃᓚᑦ, ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓄᓪᓗ ᐊᖏᕈᑎᖃᖅᑲᐅᔪᖅ ᐃᓱᒫᓗᓐᓇᖅᑐᓪᓚᕆᐅᓂᖏᓐᓂᒃ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ 
ᕿᐱᓗᑦᓯᓂᖓᓂᒃ ᐃᓱᒪᒋᔭᒥᓂᒃ ᐅᖃᐅᓯᖃᕐᕕᖃᕈᒪᓂᕐᒧᑦ ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ ᐊᑐᖅᑐᐊᖅᑎᑦᓯᔨᒃᑯᑦ 
ᑎᒥᖁᑎᖏᑕ 2005/06 ᐊᕐᕌᒍᑕᒫᖅᓯᐅᑎᖓᓂᒃ ᐅᓂᒃᑳᓕᐊᒥ. 
 

“ᐅᓪᓗᒥ ᐊᑐᓕᕐᓗᓂ, ᑎᓕᓯᓯᒪᔪᖓ ᑎᒥᐅᔪᑦ ᐊᑐᖅᑐᐊᖅᑎᑦᓯᖃᑦᑕᓂᕐᒧᑦ ᐱᓕᕆᐊᑦᓴᖏᑦ 
ᓄᖅᑲᖓᑎᑕᐅᑲᐃᓐᓇᖁᓪᓗᒋᑦ,” ᐅᖃᖅᓯᒪᔪᖅ ᓯᒪᐃᓚᑦ. 
 

ᐊᒻᒪᓗ ᓱᓕ, ᐊᖏᖅᓯᒪᔭᒃᑲ ᓄᖅᑲᕈᒪᔾᔪᑎᖏᑦ ᐱᖓᓱᑦ ᑲᑎᒪᔩᑦ, ᐃᓚᒋᔭᐅᖃᑕᐅᓪᓗᑎᒃ ᐃᒃᓯᕙᐅᑕᖓᓂᒃ ᐊᒻᒪᓗ 
ᐃᒃᓯᕙᐅᑕᐅᑉ ᑐᒡᓕᐊᓂᒃ. ᐅᓪᓗᒐᓚᐅᓂᐊᖅᑐᓂ, ᓄᑖᓂᒃ ᑲᑎᒪᔨᓂᒃ ᑎᒃᑯᐊᖅᑕᐅᔪᖃᕐᓂᐊᖅᑐᖅ 
ᑲᑎᒪᔨᐅᑲᐃᓐᓇᕐᓂᐊᖅᑐᓂᒃ. 
 

ᓄᓇᕗᒻᒥ ᒥᓂᔅᑕᒋᔭᐅᓪᓗᓂ ᑮᓇᐅᔭᓕᕆᔨᒃᑯᓐᓄᑦ, ᓯᒪᐃᓚᑦ ᑐᓂᓯᓯᒪᔪᖅ ᑎᓕᓯᔾᔪᑎᒥᒃ ᒪᓕᑦᑐᒍ ᑮᓇᐅᔭᓕᕆᓂᕐᒧᑦ 
ᐊᐅᓚᑦᓯᓂᕐᒧᑦ ᐱᖁᔭᖅ ᓇᓗᓇᐃᖅᓯᓯᒪᒍᑕᐅᓂᐊᖅᑐᖅ ᐅᔾᔨᕆᔭᐅᑦᓯᐊᕐᓗᑎᒃ ᑲᒪᒋᔭᐅᑦᓯᐊᕋᓗᐊᕐᒪᖔᑕ NBCC-ᑯᑦ. 
ᑎᓕᓯᔾᔪᑎᐅᔪᖅ ᒪᓕᑦᑕᐅᒋᐊᖃᕐᓂᐊᖅᑐᖅ NBCC-ᑯᓐᓄᑦ ᑐᓂᓯᖃᑦᑕᕆᐊᖃᕐᓗᑎᒃ ᑕᖅᑭᑕᒫᑦ ᐊᐅᓚᑦᓯᓂᕐᒧᑦ 
ᑮᓇᐅᔭᓕᕆᓂᕐᒧᓪᓗ ᐅᓂᒃᑳᓕᐊᓂᒃ ᑮᓇᐅᔭᓕᕆᔨᒃᑯᓐᓄᑦ ᓇᓗᓇᐃᖅᑕᐅᓯᒪᖁᓪᓗᒍ ᐊᑐᖅᑐᐊᖅᑎᑦᓯᖃᑦᑕᓂᕐᒧᑦ 
ᑮᓇᐅᔭᓕᕆᔾᔪᑎᒥᓃᑦ ᐊᐅᓚᑦᓯᔾᔪᑎᒥᓃᓪᓗ ᐊᐅᓚᓂᖃᑦᓯᐊᖁᓪᓗᒋᑦ. ᑎᓕᓯᔾᔪᑎᐅᓯᒪᔪᖅ ᐊᑐᓕᖅᓯᒪᓂᐊᖅᑐᖅ 
ᑲᑎᒪᔨᐅᖏᓐᓇᕐᓂᐊᓕᖅᑐᓂᒃ ᑎᒃᑯᐊᖅᑕᐅᔪᖃᓚᐅᙱᓐᓂᖓᓂ NBCC-ᑯᓐᓄᑦ ᓇᓗᓇᐃᖅᓯᓯᒪᒍᓐᓇᖅᓯᓗᑎᒃ 
ᐊᐅᓚᑦᓯᒍᓐᓇᓕᕐᓂᕐᒥᓂᒃ ᓇᒻᒥᓂᖅ ᑮᓇᐅᔭᓕᕆᓂᕐᒧᑦ ᐱᓕᕆᐊᓂᒃ. 
 

“ᐱᓕᕆᕕᑦᑎᓐᓂ ᐃᖅᑲᓇᐃᔭᖅᑎᕗᑦ ᐋᖅᑭᑦᓱᐃᓂᐊᖅᑐᑦ ᐊᑕᖏᖅᑐᒥ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᒥᒃ 
ᑲᒪᒍᑕᐅᓂᐊᖅᑐᒥᒃ ᐊᑐᓕᖁᔨᔾᔪᑎᓕᐊᒥᓂᖏᓐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖓᓂ,” ᐅᖃᖅᓯᒪᔪᖅ ᒥᓂᔅᑕ. 
“ᓂᕆᐅᓐᓂᐊᕐᒥᔪᖓ ᑐᓂᔭᐅᓂᐊᕐᓂᓐᓂᒃ ᐊᑐᓕᖁᔨᔾᔪᑎᓂᒃ ᓇᓪᓕᐊᓐᓂᒃ ᑲᒪᓂᐊᖅᑐᓂᒃ ᑲᑎᒪᔨᕋᓛᖏᓐᓂᒃ 
ᒪᓕᒐᓕᐅᖅᑎᑦ ᑲᒪᒍᑕᐅᖃᓯᐅᑎᓂᐊᖅᑐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐃᓱᒫᓘᑎᖏᓐᓂᒃ.” 
 

ᐅᓪᓗᒥ, ᑮᓇᐅᔭᓕᕆᔨᒃᑯᑦ ᐊᐅᓚᑦᓯᔨᒻᒪᕆᖓᑦ ᓄᓇᕗᒻᒥ ᑐᓂᓯᓯᒪᔪᖅ ᑕᒪᑐᒥᖓ ᑮᓇᐅᔭᓕᕆᓂᕐᒧᑦ 
ᑎᑎᕋᖅᓯᒪᔪᖏᓐᓂᒃ ᐊᐅᓚᑕᐅᓂᖏᓐᓂᓪᓗ ᐸᓖᓯᒃᑯᓐᓄᑦ ᐃᓱᒪᑦᓴᖅᓯᐅᕈᑎᖃᖁᓪᓗᒋᑦ. 
 

“ᒪᓕᒐᓕᐅᖅᑏᑦ ᑐᓴᖃᑦᑕᖅᓯᒪᔪᑦ ᐅᓂᒃᑳᓕᐊᖑᖃᑦᑕᖅᓯᒪᔪᓂ ᑕᒻᒪᖅᓯᒪᔪᖅᓯᐅᖅᑎᒧᑦ ᐊᑲᐅᙱᓕᐅᕈᑎᐅᓯᒪᔪᓂᒃ 
ᓄᓇᕗᒻᒥ ᓇᒻᒥᓂᖃᖅᑐᓄᑦ ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᓐᓄᑦ, ᒐᕙᒪᒋᔭᕗᓪᓗ ᑎᓕᓯᓯᒪᔪᑦ ᑎᒥᐅᔪᓂᒃ 
ᑲᒪᒋᐊᖁᓪᓗᒋᑦ ᐃᓱᒫᓘᑎᐅᓯᒪᔪᓂᒃ,” ᐅᖃᖅᓯᒪᔪᖅ ᒥᓂᔅᑕ ᓯᒪᐃᓚᑦ. “ᖃᐅᔨᓚᐅᖅᑐᒍᑦ ᐊᑲᐅᙱᓕᐅᕈᑎᒃᑲᓐᓂᕐᓂᒃ 
ᓄᕕᐱᕆ 2006-ᒥ, ᐊᓪᓚᕝᕕᖓᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᖃᐅᔾᔨᒋᐊᓚᐅᕐᖓᑕ ᑮᓇᐅᔭᓕᕆᔨᒃᑯᑦ 
ᐃᓱᒫᓗᓐᓇᖅᑐᓪᓚᕆᐅᓂᖏᓐᓂᒃ 2005/06 ᑮᓇᐅᔭᓕᕆᓂᕐᒧᑦ ᑕᒻᒪᖅᓯᒪᔪᖅᓯᐅᖅᑕᐅᓯᒪᔪᑦ.” 
 

ᐃᑲᔪᖅᑕᐅᕙᑦᑐᑦ ᐊᑐᖅᑐᐊᖅᑎᑦᓯᔨᒃᑯᓐᓄᑦ ᐊᑦᑐᖅᑕᐅᓂᖃᔾᔮᖏᑦᑐᑦ ᖃᓄᐃᓕᒋᐊᕈᑕᐅᔪᓄᑦ, ᐊᒻᒪᓗ 
ᐊᑦᑐᖅᑕᐅᓂᕆᓂᐊᖅᑕᖏᑦ ᓇᒻᒥᓂᖃᖅᑎᐅᔪᑦ ᐊᕕᑦᑐᖅᓯᒪᕕᑦᑎᓐᓂ, ᐱᒐᓱᐊᕈᓐᓇᕐᓂᖏᓐᓄᑦ ᑮᓇᐅᔭᓂᒃ 
ᐃᑲᔫᑎᑦᓴᓂᒃ, ᐊᑯᓂᐅᔾᔮᖏᑦᑐᑦ. 
 

ᐊᐅᓚᑦᓯᔨᒻᒪᕆᖓ ᐃᖅᑲᓇᐃᔭᖅᑎᖏᓪᓗ ᐃᖅᑲᓇᐃᔭᖅᑎᐅᓚᐅᖅᓯᒪᔪᑦ 2005-2006-ᒥ, ᑕᒻᒪᖅᓯᒪᔪᖅᓯᐅᖅᑎ 
ᖃᐅᔨᓴᖅᑎᓪᓗᒍ ᑮᓇᐅᔭᓕᕆᔾᔪᓯᖏᓐᓂᒃ, ᑕᐃᑲᓃᒍᓐᓃᖅᑐᑦ ᑎᒥᖁᑎᖏᓐᓂ. 
 

-30- 
ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᑯᕆᔅ ᓚᓛᓐ 
ᒥᓂᔅᑕᐅᑉ ᐃᑲᔪᖅᑎᖓ 
ᐅᖄᓚᐅᑎᖓ:1-867-975-5038 
ᖃᕆᓴᐅᔭᒃᑯᑦ: clalande@gov.nu.ca

